BEGRAFNISLITURGIE

Inleiding

Die vertrekpunt van die liturgie is om rousmart in die geval van die dood van lidmate se geliefdes  liturgies in die lig van die evangelie te vier. Ons sou ook kon sê  ons vier die lewe en dood in die geloofsgemeenskap, in die lig van God se verhaal met ons.

GOD VERSAMEL ONS VOOR HOM

Aanvangswoord (gebed)  

Kies ’n gepaste gebed uit byvoorbeeld een van die volgende psalms: 16, 46, 27, 31; 34:1-11; 40:1-6; 63:1-9; 73, 86, 91. Verwerk die psalm persoonlik vir die dag en met direkte betrekking op die spesifieke situasie. Verwerk die dele van die psalm wat ons saam vir die betrokke geleentheid kan bid.

In die geval van baie diep ellende kan die volgende gebede oorweeg word: Psalm 13, 77, 88.

DIENS VAN DIE WATER

Die veronderstelling is dat die liggaam van die oorledene in die liturgiese ruimte geplaas is. As dit nie die geval is nie, sou dit ook nie regtig saak maak nie.   

Die volgende ritueel is van toepassing:

· Gaan na die doopvont, met water in, en sê . . .  (Volle name van die oorledene) . . . is met die doop (hier of elders) ingelyf in die liggaam van die Here en het só deel geword, ook van die sigbare gemeente van die Here op aarde. Dit is vanuit hierdie verband dat . . . (persoon se naam) . . . die lewe op aarde verlaat.

· Sy/hy is gedoop in die naam van die Vader en die Seun en die Heilige Gees (terwyl die voorganger dit sê, laat  die voorganger die water in die doopvont deur sy vingers gly. (Naam van persoon) . . . is hiermee gemerk en vir God geheilig vir tyd en ewigheid. Ons troos ons, nie in die eerste plek oor wat mense van ons sê en dink nie, maar uit dit wat God oor . . .  (naam van die persoon) sê en dink.                                                                                                                                                                                                                                                                                                                                                                                                                                                                                                                                                                                                                                                                                                                                                                                                            
Sang

Die gemeente antwoord hierop met ’n lied van troos en danksegging aan Hom wat die God van almal onder alle omstandighede is: dooies en lewendes.

DIENS VAN DIE WOORD

Skrifgedeeltes

God se lewende Woord vir vandag (Prediking)
Antwoordlied op die verkondiging

Onthoumoment

Gee geleentheid vir een of meer mense om die verhaal van die oorledene met God en mense, met die gemeente te deel. Dit behoort ’n geleentheid te wees waarin die familie binne die gemeenskap van die gelowiges, nie privaat nie, geleentheid  kry om hulle seer en goeie herinneringe voor almal onder woorde te bring. Die gebruiklike dankwoord by begrafnisse kan ook hier van pas wees.

DIENS VAN DIE TAFEL

Brood en wyn hoort altyd op die tafel. Na die “onthoumoment” gaan die voorganger na die tafel. Bevestig dat die brood en wyn ons verseker dat God in ons grootste pyn (kruis) teenwoordig is. Hy ken dit. Sy gebroke liggaam en vergote bloed laat ons dit juis sien en beleef.

Voorbidding 

Die voorbidding vir die familie en alle betrokkenes geskied juis hier van die tafel, voordat ons almal die lewe ingestuur word.

UITSENDING

Slotlied

Net voor die seën kan ’n kwartet of/en duet of die voorganger self (indien moontlik) Lied 384, verkieslik sonder begeleiding, sing: “Jesus, o dink aan my” 

Seën  – waarna die gemeente die “Amen” sing.

